
”Inuuniarnermikkut ajornartorsiuteqartut pillugit siunnersuisooqatigiit” 

pilersinneqarnissaannut Naalakkersuisut peqquneqassasut Inatsisartut 

aalajangiiffigisassaattut siunnersuut 

(Inatsisartunut ilaasortaq Jens-Frederik Nielsen, Demokraatit) 

 

Akissuteqaat 

(Isumaginninnermut, Ilaqutariinnut, Suliffeqarnermut Nunamullu Namminermut 

Naalakkersuisoq) 

Siullermeernera

 

 

Siunnersuummut attuumassuteqartumut matumunnga Inatsisartunut ilaasortaq, Jens Frederik 

Nielsen, Demokraatit, Naalakkersuisut qujassuteqarfigaat. 

 

Naalakkersuisut nuannaarutigaat, atugarliortunut suliassaqarfik nukittorsarniarlugu 

tapersiisoqarmat. Qinersisoqareernerup kingorna atugarliortunut suliassaqarfimmi nutaanik 

arlalinnik suliniutit pillugit Naalakkersuisut eqeersimaarput aallartitsillutillu. 

 

Naalakkersuisut angerlarsimaffeqanngitsunut periusissiaat 2022-mi saqqummiunneqarpoq. 

Periusissiami ilaatigut siunertaavoq angerlarsimaffeqanngitsut pillugit ajornartorsiutit 

isumaginninnermilu atugarliortuuneq pillugit soqutigineqarneri eqqumaffigineqarnerilu 

nukittorsarnissaat. Siunnersuutikkut Naalakkersuisut uppernarsivaat, periusissiamik 

suliaqarneq asuliinnanngitsoq, aamma periusissiami Naalakkersuisunillu politikkerineqartut 

suliassaqarfimmik eqqumaffigineqarneranillu nukittorsaasut. 

 

Oqaloqatiginnittarfimmi sulinerup piviusunut qaninnerulernissaa oqaloqatiginnittarfiullu 

imarisai tamanut saqqummiunneqarnissaat Naalakkersuisut anguniagarivaat. 

Angerlarsimaffeqanngitsunik oqaloqatiginnittarfik Isumaginninnermut, Suliffeqarnermut 

Nunamullu Namminermut Naalakkersuisoqarfimmi isumalluutit pioreersut atorlugit 

ingerlanneqarsinnaavoq. Taamaalilluni angerlarsimaffeqanngitsunik oqaloqatiginnittarfik 

pissutaavoq, § 37 naapertorlugu siunnersuuteqartup apeqqutaanik ”inuuniarnermikkut 

ajornartorsiuteqartut pillugit siunnersuisooqatigiit” pilersinneqarnissaat pillugu 

Naalakkersuisut aallaqqaammut tunuarsimaarfigisimanerannut. 

 

Siunnersuisoqatigiit nutaat aningaasaliissutinik nutaanik pisariaqartitsipput, atugarissaarnermut 

suliassaqarfinnut allanut taarsiullugit nassaarineqartariaqartut. Taamaattoq siunnersuutip 

atugarliortunut suliassaqarfimmi ilisimasat suliniutillu nukittorsarneqarnissaannik siunertaa 

Naalakkersuisut taperserusuppaat, kisianni Naalakkersuisut aamma isumaqarput, siunnersuut 

arlalinnik ilisimaneqanngitsunik imaqartoq, tassunga ilanngullugu atugarliortuuneq qanoq 

paasineqassanersoq. Naalakkersuisut isumaqarput, angerlarsimaffeqanngitsut saniatigut 

ilaqutariit utoqqaallu atugarliortut, siunnersuisoqatigiit suliassaannut aamma 

ilanngunneqartariaqartut. Taamaattumik orniginartuuvoq, oqaaseqartartut suliap 

ingerlaqqinnerani suleqatiserineqarpata. Tamatuma saniatigut kommunit suliamut 

ilanngutitinneqartariaqarput.  

 

Tamanna tunngavigalugu Naalakkersuisut allannguutissatut siunnersuummik 

saqqummiussiniarput; 

Naalakkersuisut kingusinnerpaamik UKA2024-mi ”Inuuniarnermikkut 

ajornartorsiuteqartut pillugit oqaloqatigiittarfimmik” pilersitsinissamut 

saqqummiussissapput. Inuit atugarisaat pillugit oqaaseqartartut pioreersut aammalu 

Kommunit qanimut suleqatigalugit.  

 

Oqallilluarnissassinnik Naalakkersuisut kissaassipput. 


